
Nin gafe in labɛnna ni Ameriki jamana ka cakɛda yiriwa 

sabatili kama diɲɛ kɔnɔ (USAID) ni GBAIA ka dɛmɛ ye.



Sᴐgᴐma, Ali ba y’a lakunun. A ko a ma : « E ! Ali,
bi ye walanta ye. E dalen don halisa ? » Ali y’a ɲɛ
yɛlɛ, k’i kanto : « Tiɲɛ don koyi ! ».
A y’a pan ka wuli ; boli dabᴐra. Pankapuruti
daminɛna ; a taara a ko, k’a labɛn.

Ali nisᴐndiyalen don. A bɛna a teriw ye. Bubakari, 
Aramata ani Musa ye Ali teriw ye.
Ali ba taara a bila kalanyᴐrᴐ la.
Kalanyᴐrᴐ ɲɛmᴐgᴐ y’a bolo jᴐ kalanso dɔ la. A ko : 
« T’i jᴐ kalanso duurunan aran kun na. »

Ali y’a terikɛ Bubakari ye bɛɛ ɲɛfɛ. O ko : « Ali, 
munna i nana bɛɛ kᴐfɛ ? Walanta don, i bɛ soli ka
wuli de ! »
O yᴐrᴐnin bɛɛ, kalanyᴐrᴐ nɛgɛ gosira. Bubakari 
kɛra fᴐlᴐ ye ka don kalanso kᴐnᴐ. A ye sigiyᴐrᴐ 
maminɛ ka bila Ali ɲɛ.

Ali donna ka taa a sigi Bubakari kɛrɛfɛ. Bubakari
ko : « Ala k’an bɛn karamᴐgᴐ ɲuman ma. »
Sᴐᴐnin, muso jan jᴐkoɲuman dᴐ donna Kalanso
kᴐnᴐ. Kalanden bɛɛ wulila k’u jᴐ.

Karamᴐgᴐ ko  : « Ne ka waraninw, a’ y’aw sigi. 
Ne tᴐgᴐ ye Asa Sogoba. A’ ka ɲinan karamᴐgᴐ de 
ye ne ye. Ayiwa, an bɛna kalo caman kɛ ɲᴐgᴐn 
fɛ. An k’a ɲini ka ɲᴐgᴐn dᴐn fɔlɔ. O kᴐfɛ, an bɛ 
sariya damadɔw sigi.

Bubakari y’a daminɛ k’a yɛrɛ bugunnatigɛ. 
Kalanden kelen-kelen bɛɛ y’a tᴐgᴐ n’a jamu fᴐ.
O kɔfɛ, karamᴐgᴐ ko : « Ni ko dugu, i ko dugutigi.
Sisan, an ka kalafili kɛ. An ka dugutigi sigi kalan-
so in kɔnɔ. Ale bɛ ne dɛmɛ n ka baara la. »

Kalandenw ye kalafili kɛ. Bubakari kɛra 
kalandenɲɛmᴐgᴐ ye. Bɛɛ ye tɛgɛrɛ fᴐ Bubakari ye.
Karamᴐgᴐ Sogoba ko  : «  Bubakari y’an ka 
dugutigi ye. Sisan, an ka taabolo dᴐw sigi. O la, 
an bɛ ɲᴐgᴐn faamuya sigi la. »

Karamᴐgᴐ ko : « Kalanso taabolo fɔlɔ ye ɲᴐgᴐn-
bonya ye. Kalandenw ka karamᴐgᴐ bonya.
Karamɔgɔ fana b’aw bonya. Aw fana bɛɛ ka 
ɲᴐgᴐn bonya. Ɲᴐgᴐnbugᴐ, nenini, nin si ma ɲi.
An ka kow dilan ni bonya ye. »

Bubakari ye kuma ta karamɔgɔ kɔfɛ. A ko  : 
« Kalanso taabolo filanan ye nawaatidᴐn ye. 
Bɛɛ k’i jilaja ka na lɛrɛ la. N’o kɛra, an tɛ ka-
lansen foyi jɛ. Nawaatidᴐn ka fisa kow la. A 
b’a to tile kana gan mᴐgᴐ si la. »

Bubakari ye kuma di Aramata ma. Aramata ko : 
«  Kalanso taabolo sabanan ye laadiriya ye. 
Mᴐgᴐ tɛ fɛn ta n’i ta tɛ. N’i y’o kɛ, o ye sonyali 
ye. Singa tɛ ko jugu ye. Nka, ni fɛn min singara, 
o ka lasegin. »



23



24

Ali ko : « Kalanso taabolo naaninan ye saniya 
ye. Bɛɛ k’a ɲaman bila ɲamanminɛn kᴐnᴐ. Daji 
tɛ tu duguma, nunji tɛ mun kogo la. Bɛɛ k’i tɛgɛ 
ko siɲɛ caman tile kᴐnᴐ. O la, an ka kayew ni 
gafew tɛ nɔgɔ. Wa, an bɛ kisi bana ma. »

Kamisa ye kuma ta Ali kɔfɛ. A ko  : «  An ka 
taabolo duurunan : ɲᴐgᴐnlamɛn. Ni dᴐ ye kuma 
ta, tᴐw k’o lamɛn. Bɛɛ ka karamᴐgᴐ lamɛn n’a 
bɛ kuma. O la, an b’a ka cikanw mɛn ka ɲɛ. N’o 
kɛra, famuyali bɛ sabati. »

Zozɛfu ko  : «  Kalanso taabolo wɔɔrɔnan ye 
senyɛrɛla ye. Sunᴐgᴐ ni dumuni tɛ kɛ kalanso 
kɔnɔ. Kalanso tɛ sunᴐgᴐyᴐrᴐ ye. Kulubalilakaw, 
a’ y’a ka sᴐba dun. Nka, Sunᴐgᴐ kana kɛ, ka 
kasaba wuli dɛ ! »
Kalandenw ni Karamᴐgᴐ, bɛɛ y’u ci yɛlɛ kan.

Zozɛfu ye kuma bila, Katerini y’a ta. A ko  : 
« Kalanso taabolo wolonwulanan ye jᴐnsɔnna 
ye. Jɔ i sɔn na, i ka sɔn i ka jalaki ma. N’i jo tɛ 
ko min na, yafa deli. Wa, bɛɛ ka sᴐn yafali ma 
fana. An ka sabali ɲᴐgᴐn kᴐrᴐ. »



31



32

Karamᴐgᴐ Sogoba ye kuma kun cɛ. A ko : « Ka-
lanso taabolo laban  : kumaɲini. N’i bɛ kuma 
ɲini, i b’i bolo kᴐrᴐta. Mᴐgᴐ tɛ mᴐgᴐ ka kuma 
tigɛ, k’a lagosi. N’an sɔnna nin taabolow ma, bɛɛ 
ka tɛgɛrɛ fɔ. » 
Kalandenw ni karamɔgɔ, bɛɛ ye tɛgɛrɛ fɔ war-
awarawara.

